
ᑐᓴᕋᑦᓴᖅ 
 
 

 ᓄᓇᕗᒥ ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᑦ ᐅᖃᐅᓯᖃᓚᐅᕐᐳᑦ 
ᓯᕗᓪᓕᐅᑎᒍᒪᔭᒥᓐᓂᒃ ᐊᑐᓕᕐᑎᑦᓯᔾᔪᑎᐅᓂᐊᕐᑐᓂᒃ ᑕᒪᑉᑕ ᐃᓗᐊᓂ 

ᑎᓕᓯᔾᔪᑎᐅᓚᐅᕐᓯᒪᔪᓂᒃ 
 
ᐃᖃᓗᐃᑦ, ᓄᓇᕗᑦ (ᐅᒃᑑᕝᕙ 26, 2009) - ᓄᓇᕗᒥ ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᓐᓄᑦ ᒪᓕᒐᓕᐅᕐᑎᐅᖃᑕᐅᔪᑦ 
ᑲᑎᒪᓚᐅᕐᖓᑕ ᐃᖃᓗᓐᓂ ᐅᒃᑑᕝᕙ 20ᒥᒃ 23ᒧᑦ, 2009ᖑᑎᓪᓗᒍ, ᕿᒥᕐᕈᓪᓗᑎᒃ ᖃᐅᔨᓇᓱᐊᕈᑎᒥᓂᕐᖕᓂᒃ 
ᐃᓄᓐᓂᒃ ᑕᐃᔭᐅᓪᓗᓂ ᖃᓄᒃᑲᓐᓂᖅ ᓇᒦᓕᕐᒪᖔᑦᑕ ᐱᔭᒃᓴᑎᓐᓂ ᓇᒦᓕᕐᒪᖔᑦᑕ ᖃᐅᔨᓴᕐᑕᐅᓪᓗᑕ 
ᓇᓗᓇᐃᕐᑐᕐᑐᒋᓪᓗ ᓯᕗᓪᓕᐅᔾᔭᐅᒋᐊᖃᓗᐊᓐᖑᐊᕐᑐᑦ ᐊᑐᓕᕐᑎᑕᐅᒍᑎᒃᓴᖏᑦ ᑕᒪᑉᑕ: ᑲᑐᔾᔨᓂᒃᑯᑦ ᓯᕗᓂᒃᓴᓕᐅᕐᓂᖅ 
ᑎᓕᓯᔾᔪᑕᐅᓚᐅᕐᑐᑦ ᐅᖃᐅᓯᐅᓚᐅᕐᑐᓂ, ᓴᖅᑭᑕᐅᓚᐅᕐᓯᒪᓪᓗᑎᒃ ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᓐᓄᑦ ᐃᑉᐳᕈ 1, 
2009ᖑᑎᓪᓗᒍ.      
 
ᒪᓕᒐᓕᐅᕐᑎᓕᒫᑦ ᑲᑎᒪᑎᓪᓗᒋᑦ ᐅᖃᐅᓯᖃᓚᐅᕐᑐᑦ ᐊᑐᖅᑕᐅᖃᑦᑕᕐᓯᒪᔪᓂᒃ ᐃᓕᑕᕐᓯᓪᓗᑎᓪᓗ ᓄᓇᕗᑦ ᒐᕙᒪᒃᑯᖏᑕ 
ᐱᔭᕇᕐᓯᒪᔭᖏᓐᓂᒃ ᐊᕐᕌᒍᑦ ᖁᓕᑦ ᐃᓗᐊᓂ, ᐅᖃᐅᓯᐅᖃᑕᐅᓚᐅᕐᑐᑦ ᐅᓄᕐᑐᑲᓪᓚᒻᒪᕇᑦ ᐃᓄᐃᑦ ᐃᖅᑲᓇᐃᔭᕐᑏᑦ 
ᐊᒥᓱᕈᕐᐹᓪᓕᕐᓯᒪᓂᖏᓐᓂᒃ ᓇᒥᓕᒫᖅ ᒐᕙᒪᒃᑯᑦ ᐃᓗᐊᓂ, ᓄᑖᓂᒃ ᐃᓪᓗᓕᐅᕆᐊᖃᕐᓂᖅ ᐊᑐᕆᐊᖃᓗᐊᓐᖑᐊᕐᑐᓂᒃ 
ᓄᓇᕗᒥ ᐊᒻᒪ ᐃᓕᑕᕐᓇᓗᐊᓐᖑᐊᕐᑐᑦ ᒪᓕᒐᐃᑦ ᑲᔪᓯᑎᑕᐅᓚᐅᕐᑐᑦ ᐃᓕᓐᓂᐊᕐᓂᓕᕆᓂᕐᖕᒧᑦ, ᐅᖃᐅᓯᕐᖓᐅᑏᑦ 
ᓴᐳᔾᔨᒍᑎᒃᓴᖏᓐᓂᒃ ᐊᒻᒪ ᐃᓚᒌᑦ ᓂᖓᖃᑦᑕᐅᑎᕙᑦᑐᑦ ᓄᖅᑲᖔᕐᔫᒥᒍᑎᒃᓴᖏᓐᓂᒃ.     
 
“ᐃᑲᔪᕐᑕᐅᔪᒪᓪᓗᑕ ᐊᐱᕆᓚᐅᕋᑦᑎᒍ ᓄᓇᕗᒻᒥᐅᑦ ᑭᓱᑦ ᐊᐅᓚᑦᓯᐊᖅᑲᑦ ᒐᕙᒪᑦᑎᓐᓂ ᐊᒻᒪ ᖃᓄᖅᑑᕈᑎᒃᓴᓂᒃ 
ᓇᐅᒃᑯᑦ ᐋᖅᑭᒋᐊᕐᕕᖃᕐᒪᖔᑕ ᐅᖃᐅᓯᖃᕈᓐᓇᖁᓪᓗᑕ,” ᐅᖃᓚᐅᕐᑐᖅ ᓯᕗᓕᕐᑎ ᐄᕙ ᐋᕆᐊᖅ, ᒪᓕᒐᓕᐅᕐᑎ 
ᐃᖃᓗᐃᑦ ᑲᓇᓐᓇᖓᓄᑦ.  “ᐃᓘᓐᓇᑦᓯᐊᑎᑦ ᒪᓕᒐᓕᐅᕐᑏᑦ ᐱᖃᑕᐅᓚᐅᕐᑐᑦ ᐅᖃᐅᓯᖃᕐᑎᓪᓗᑕ 
ᐊᑑᑎᖃᒻᒪᕆᒃᑐᓂᓪᓗ ᐃᓱᒪᒋᔭᒥᒍᑦ ᐃᑲᔪᕐᓂᖃᓚᐅᕐᖓᑕ ᓯᕗᓪᓕᐅᑎᒍᒪᔭᑦᑎᓐᓂᒃ ᖃᓄᕐᑑᕈᑎᖃᕐᑎᓪᓗᑕ, 
ᐅᐸᓗᖓᐃᕐᓯᒪᓗᑕ ᖃᓄᕐᑑᕐᓯᒪᔪᓂᒃ ᑐᑭᒧᐊᒍᑎᒋᔪᓐᓇᕐᓂᐊᕋᑦᑎᒍ ᒐᕙᒪᐅᓗᑕ ᓂᕈᐊᕐᑕᐅᓯᒪᓂᕗᑦ 
ᐊᓂᒍᕋᓱᓐᓂᖓᓂ.”      
 
ᒪᓕᒐᓕᐅᕐᑎᓕᒫᑦ ᐊᖏᖃᑎᒌᓚᐅᕐᑐᑦ ᐋᔩᕐᓂᒃᑯᑦ ᐱᒋᐊᕐᑎᑕᐅᕙᓪᓕᐊᔪᑦ ᒐᕙᒪᒃᑯᓐᓄᑦ ᑐᓐᖓᕕᖃᕆᐊᖃᓪᓚᕆᓕᕐᒪᑕ 
ᐃᓄᐃᑦ ᐅᑉᐱᕆᔭᖏᓐᓂᒃ ᑐᓐᖓᕕᖏᓐᓂᓪᓗ ᐊᓐᓇᐅᒪᓂᕐᖕᒧᑦ ᐃᒻᒥᓂᒃ ᒪᑭᑉᐸᓪᓕᐊᖁᓪᓗᒋᑦ, ᒪᑐᐃᓐᖔᑦᓯᐊᕐᑐᒥᒃ 
ᐅᖃᖃᑎᒌᒍᓐᓇᕐᓗᑎᒃ ᐱᔨᒃᓯᕐᓗᑎᓪᓗ ᓯᓚᖅᑲᑎᒃᑎᓐᓂᒃ ᑭᒃᑯᑐᐃᓐᓇᕐᖕᓂᑦ.  ᒪᓕᒐᓕᐅᕐᑎᓕᒫᑦ ᐊᖏᖃᑎᒌᓚᐅᕐᑐᑦ 
ᒐᕙᒪᒃᑯᑦ ᑐᓐᖓᕕᖏᑎᒍᑦ ᓵᑕᐅᔪᒃᓴᐅᓂᖏᓐᓄᑦ ᑲᒪᒋᔭᖃᓪᓚᒃᑖᕆᐊᖃᕐᒪᑕ ᑲᔪᓯᑎᑦᓯᓂᕐᖕᒥᑦ ᐃᓄᐃᑦ ᓄᓇᓖᓪᓗ 
ᑭᓐᖒᒪᕙᑦᑕᖏᓐᓂᒃ ᐊᓐᖑᑎᔪᓐᓇᖁᓪᓗᑕ ᐊᑕᐅᑦᓯᒃᑰᕐᑕᑦᓯᐊᓂᐊᕐᖓᑕ ᑐᓐᖓᕕᖃᕆᐊᖃᕐᓂᐊᕐᑐᑦ 
ᓴᓐᖓᑎᑉᐹᓪᓕᕈᑎᒃᓴᑦ ᓇᖕᒥᓂᖅ ᒪᑭᑕᔪᓐᓇᕐᓯᓂᐊᕋᑦᑕ.      
 



“ᒐᕙᒪᒃᑯᓐᓂ ᐃᑲᔫᑏᑦ ᐱᔨᒃᓯᕈᑎᖏᓪᓗ ᐊᒃᓱᐊᓗᒃ ᐊᑑᑎᖃᕐᖓᑕ ᓄᓇᕗᑦ ᐊᐅᓚᓂᖓᓄᑦ,” ᐅᖃᓚᐅᕐᑐᖅ ᔮᓐ 
ᓂᓐᖓᒃ, ᐃᑦᓯᕙᐅᑕᖅ ᒪᓕᒐᓕᐅᕐᑎᓕᒫᑦ ᑲᑎᒪᔨᖏᓐᓄᑦ ᐊᒻᒪ ᐊᑯᓪᓕᕐᒧᑦ ᒪᓕᒐᓕᐅᕐᑎᐅᓪᓗᓂ.  “ᑭᓯᐊᓂᓕ, 
ᒪᓕᒐᓕᐅᕐᑏᑦ ᑲᑎᒪᔨᕐᔪᐊᓄᑦ ᐃᓕᑕᕐᓯᕗᑦ ᖃᓄᐃᓐᖏᑦᓯᐊᕐᓗᑕ ᐃᓚᒌᑦᓯᐊᕐᓂᒃᑯᑦ ᓄᓇᖅᑲᑎᒌᑦᓯᐊᕐᓂᕐᓗ 
ᑐᕌᒐᕆᔭᐅᓪᓚᕆᒻᒪᑦ ᑕᐃᒫᓪᓚᒃᑖᖅ ᐃᒻᒥᓂᒃ ᐊᓐᓇᐅᒪᓗᑕ ᒪᑭᑕᔪᓐᓇᕐᓂᐊᕈᑦᑕ ᑭᖑᕚᕗᑦ 
ᓯᕗᓂᒃᓴᖃᑦᓯᐊᕐᓂᐊᕐᖓᑕ.”    
 
ᒪᓕᒐᓕᐅᕐᑎᓕᒫᑦ ᐅᖃᓚᐅᕆᕗᑦ ᒐᕙᒪᒃᑯᑦ ᑲᔪᓯᑎᑦᓯᒋᐊᖃᕐᓂᐊᕐᖓᑕ ᑕᒪᒃᑭᑕᐃᓐᓇᕆᓗᒋᑦ ᐊᑐᓕᕐᑎᑕᐅᓂᖏᓐᓂ 
ᓄᓇᕗᑦ ᒪᓕᒐᕐᑖᖅᑲᐅᖏᑦ ᐃᓕᓐᓂᐊᕐᓂᓕᕆᓂᕐᖕᒧᑦ ᐱᖁᔭᖅ, ᐅᖃᐅᓯᕐᖓᐅᑏᑦ ᐃᓕᑕᕆᔭᐅᓂᖏᓐᓄᑦ ᐱᖁᔭᖅ 
ᐊᒻᒪ ᐃᓄᐃᑦ ᐅᖃᐅᓯᕐᖓᐅᑎᖓᑦ ᓴᐳᔾᔭᐅᓂᖓᓄᑦ ᐱᖁᔭᖅ.   ᒪᓕᒐᓕᐅᕐᑎᓕᒫᑦ ᐊᖏᖃᑎᒌᓚᐅᕐᒥᔪᑦ 
ᐋᖅᑭᑦᓱᐃᒋᐊᖃᕐᓂᑎᓐᓂᒃ ᐱᔭᕆᑐᔫᑎᓂᑦ ᖃᓄᕐᑑᕐᓯᒪᓗᑎᒃ ᐸᕐᖕᓇᐅᑎᒋᓂᐊᕐᑕᑎᓐᓂᒃ ᓵᓐᖓᑦᓯᔪᓐᓇᖁᓪᓗᑕ 
ᑭᓲᒻᒪᖔᑕ ᐊᔪᖅᓴᕈᑕᐅᕙᑦᑐᑦ ᐊᒻᒪ ᐃᓪᓗᐃᑦ ᐊᒥᒐᓗᐊᕈᓐᓃᖁᓪᓗᒋᑦ ᓄᓇᕗᒥ.     
 
ᒪᓕᒐᓕᐅᕐᑎᓕᒫᑦ ᐊᖏᖃᑎᒌᓚᐅᕐᑐᑦ ᑕᒪᒃᑭᕐᑕᐃᓐᓇᕆᓗᒍ ᕿᒥᕐᕈᒋᐊᖃᕐᓂᐊᕋᑦᑎᒍ ᐃᓪᓗᐃᑦ ᑭᒃᑯᑐᐃᓐᓇᕐᓯᐅᑏᑦ 
ᐊᑐᖅᑐᐊᖅᑕᐅᓂᖏᓐᓄᑦ ᐊᑭᑦᓴᓕᐊᖑᕙᑦᑐᑦ ᐋᖅᑭᑦᓱᕐᓯᒪᓂᖏᓐᓂᒃ ᐊᒻᒪ ᐃᓄᓕᕆᔨᑉᐸᑦᑐᑦ ᐃᑲᔫᓯᐊᕆᕙᑦᑕᖏᑦ.  
ᒪᓕᒐᓕᐅᕐᑎᓕᒫᑦ ᐅᖃᓚᐅᕐᒥᔪᑦ ᕿᒥᕐᕈᓕᕈᑦᑕ ᑐᕌᒐᖃᕐᓂᖅᓴᐅᒋᐊᖃᕋᑦᑕ ᓇᓗᓇᐃᕐᑐᕐᓗᒋᓪᓗ 
ᓄᖅᑲᖓᔾᔪᑎᑐᐃᓐᓇᐅᕙᑦᑐᑦ ᐃᖅᑲᓇᐃᔭᕈᒪᓐᖏᑦᑐᓄᑦ.  ᒪᓕᒐᓕᐅᕐᑎᓕᒫᑦ ᐊᖏᓚᐅᕐᒥᔪᑦ ᐃᓄᓕᕆᔨᒃᑯᓐᓂᒃ 
ᐃᑲᔫᓯᐊᕐᓂᐅᕙᑦᑐᖅ ᑕᒪᒃᑭᑕᐃᓐᓇᕆᓗᒍ ᕿᒥᕐᕈᔭᐅᒋᐊᖃᕐᓂᖓᓂᒃ ᐃᓄᓕᕆᔨᖃᑦᑕᕐᑐᑦ ᖃᓄᖅᑑᑲᓐᓂᕈᑎᒃᓴᖏᓐᓂᒃ 
ᐱᓕᒻᒪᒃᓴᕐᓂᒃᑯᑦ ᐊᑐᐃᓐᓇᖃᕐᑎᑕᐅᓗᑎᒃ ᐃᑲᔪᕈᓐᓇᕐᓯᔪᒪᓂᐊᕐᖓᑕᓗ ᓄᓇᖅᑲᑎᒥᓐᓂᒃ.       
 
ᒪᓕᒐᓕᐅᕐᑎᓕᒫᑦ ᐱᒻᒪᕆᐅᓂᕋᐃᓚᐅᕆᕗᑦ ᐃᓕᓐᓂᐊᕐᓂᓕᕆᓂᓕᒫᖅ ᓇᐅᒃᑯᑐᐃᓐᓇᖅ 
ᓴᓐᖓᑦᑎᒃᑲᓐᓂᕆᐊᖃᕐᓂᖓᓂᒃ, ᐱᒋᐊᕐᓗᒍ ᐃᓕᓐᓂᐊᕆᐅᖅᓴᓕᓵᖅᑐᓂᑦ ᐃᓐᓇᐃᑦ ᐃᓕᕝᕕᖏᓐᓄᑦ ᐃᓕᓐᓂᐊᕈᑏᑦ.  
ᒪᓕᒐᓕᐅᕐᑎᓕᒫᑦ ᐱᒻᒪᕆᐅᓂᕋᐃᓚᐅᕐᒥᔪᑦ ᐸᐃᕆᕖᑦ ᓇᓖᕌᕐᕕᒃᓴᑦ ᕿᑐᕐᖓᓕᓐᓄᑦ ᐃᖅᑲᓇᐃᔭᕐᓂᐊᖅᑐᓄᓪᓗ 
ᐅᓄᕐᓂᖅᓴᐅᒃᑲᓐᓂᖁᔭᐅᓪᓗᑎᒃ. 
 
ᒪᓕᒐᓕᐅᕐᑎᓕᒫᑦ ᐃᑲᔪᖅᓱᐃᓂᕐᒥᖕᓂᒃ ᓇᓗᓇᐃᖅᓯᓚᐅᕐᒥᔪᑦ ᐱᔾᔪᑎᓕᖕᓂᒃ ᐃᓛᒃᑯᑦ 23ᒥᒃ, ᓄᓇᕗᒥᒃ ᓄᓇᑖᕐᓂᕐᒧᑦ 
ᐊᖏᕈᑏᑦ ᐃᓗᓕᖏᓐᓃᑦᑐᓂᒃ.  ᒪᓕᒐᓕᐅᕐᑎᓕᒫᑦ ᓇᓗᓇᐃᖅᓯᓚᐅᕐᒥᔪᑦ ᒐᕙᒪᒃᑯᑦ ᐃᓗᐊᓂ 
ᐃᖅᑲᓇᐃᔭᖅᑎᑭᒃᓴᖃᑦᑕᕐᓂᖅ ᑭᑭᑦᑎᓯᒪᖃᑦᑕᕐᓂᖏᓐᓂᓪᓗ ᐃᖅᑲᓇᐃᔭᖅᑎᓂᒃ ᐅᖃᐅᓯᕆᔭᐅᔭᕆᐊᖃᕐᓂᖓ, 
ᓇᓗᓇᐃᖅᓯᓚᐅᕆᓪᓗᑎᒃ ᐊᖏᖅᓯᒪᑦᑎᐊᕐᓂᕐᖕᒥᖕᓂᒃ ᐃᓕᓐᓂᐊᖅᑎᑦᑎᖃᑦᑕᕆᐊᖃᕐᓂᕐᒥᒃ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᓂᒃ ᐱᔨᑦᑎᑦᑎᐊᕐᓂᖅᓴᐅᔪᓐᓇᕐᓂᐊᕐᖓᑕ, ᐱᓕᒻᒪᒃᓯᒪᑦᑎᐊᕐᓂᐊᕐᖓᑕ ᐃᓕᖅᑯᓯᑐᖃᕐᒥᓂᓪᓗ 
ᐅᐱᒋᔭᖃᕐᓂᐊᕐᖓᑕ. 
 
ᒪᓕᒐᓕᐅᕐᑎᓕᒫᑦ ᐃᓱᒪᒃᓴᖅᓯᐅᕈᑎᖃᓚᐅᖅᑐᑦ ᖃᓄᑎᒋ ᒐᕙᒪᒃᑯᑦ ᓯᐊᒻᒪᒃᑎᖅᓯᒪᔭᖏᑦ ᑐᕌᒐᖏᓐᓂᒃ 
ᓴᖅᑭᑦᑎᓚᐅᕐᒪᖔᑕ, ᑐᕌᒐᖃᓚᐅᖅᓯᒪᖕᒪᑕ ᒐᕙᒪᒃᑯᑦ ᐃᓱᒪᓕᐅᖅᑎᖏᑦ ᐃᓄᖕᓄᑦ ᖃᓂᓐᓂᖅᓴᐅᓂᐊᕆᐊᒃᓴᒥᒃ, ᐊᒻᒪ 
ᓄᓇᓕᖕᓂ ᐃᖅᑲᓇᐃᔮᒃᓴᓂᒃ ᑮᓇᐅᔭᓕᐅᕋᓱᐊᕈᑎᒃᓴᓂᒡᓗ ᓴᖅᑭᑦᑎᒃᑲᓐᓂᕈᒪᓪᓗᑎᒃ.  ᒪᓕᒐᓕᐅᕐᑎᓕᒫᑦ 
ᓇᓗᓇᐃᖅᓯᓚᐅᖅᑐᑦ ᓯᐊᒻᒪᒃᑎᕆᓂᒃᑯᑦ ᑕᒪᒃᑮᖕᓂᒃ ᐃᖏᕐᕋᑦᑎᐊᖅᑐᓂᒃ ᐱᓇᐃᓗᑕᓂᒡᓗ ᐱᑕᖃᐅᕐᓂᖏᓐᓂᒃ 
ᐃᓱᒪᓕᐅᓚᐅᖅᑐᑎᓪᓗ ᐊᐅᓚᓂᖓᑦ ᐃᖏᕐᕋᓂᖓᑕ ᕿᒥᕐᕈᓇᒃᑕᐅᔭᕆᐊᖃᕐᓂᖓᓂᒃ. 
 
ᒪᓕᒐᓕᐅᖅᑎᓕᒫᑦ ᓇᓗᓇᐃᖅᓯᓚᐅᖅᑐᑦ ᐱᓕᕆᔾᔪᑎᒋᔭᖏᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ 
ᐱᐅᓯᒃᑲᓐᓂᕆᐊᖃᕐᖓᑕ, ᐱᖃᓯᐅᑎᓗᒋᑦ ᑮᓇᐅᔭᓕᕆᓂᖅ, ᐃᖅᑲᓇᐃᔭᖅᑐᓕᕆᓂᖅ, ᐱᓕᕆᓂᕐᒧᑦ ᐸᕐᖕᓇᓐᓂᖅ, 
ᖃᕋᓴᐅᔭᓕᕆᓂᖅ ᑐᓴᐅᒪᖃᑦᑕᐅᑎᓕᕆᓂᕐᓗ.  ᒪᓕᒐᓕᐅᖅᑎᓕᒫᑦ ᐅᖃᐅᓯᖃᓚᐅᖅᑐᑦ ᓂᕆᐅᒋᔭᒥᓂᒃ ᑕᒪᒃᑯᐊ 
ᐱᐅᓯᒋᐊᕈᑕᐅᔪᑦ ᑕᒪᒃᑯᓄᖓ ᐱᕚᓪᓕᕐᓂᐊᕐᖓᑕ ᐃᓄᓐᓄᑦ ᐃᓱᒫᓗᒋᔭᐅᔪᑦ ᐱᔾᔪᑎᖃᖅᑐᓂᒃ ᐊᔪᕐᖕᓇᕐᓂᖏᓐᓂᒃ 
ᖃᐅᔨᓇᓱᐊᕐᓗᒋᑦ ᑕᒪᒃᑯᐊ ᒐᕙᒪᒃᑯᑦ ᐱᔨᑦᑎᕈᑎᒋᓪᓗᐊᑕᖅᑕᖏᑦ. 

ᒪᓕᒐᓕᐅᖅᑎᓕᒫᑦ ᐅᖃᐅᓯᖃᒻᒪᕆᓚᐅᖅᑐᑦ ᐱᔾᔪᑎᖃᖅᑐᓂᒃ ᒪᓕᒐᑎᒍᑦ ᖃᓄᐃᓕᒋᐊᕆᐊᖃᕐᖕᓂᕐᒥᑦ ᐊᒻᒪ 
ᐱᒋᐊᖅᑕᐅᕙᓪᓕᐊᔪᓂᒃ ᒪᓕᓐᓂᐊᖅᑐᓂᒃ ᓄᓇᕗᒥ ᐃᓕᖅᑯᓯᐅᔪᒥᒃ ᐊᔾᔨᐅᖏᑦᑐᒥᒃ, ᐃᓄᐃᑦ ᐱᖅᑯᓯᖏᓐᓂᒃ ᐊᒻᒪ 
ᖃᓄᐃᓕᖓᓂᐅᔪᓂᒃ. ᒪᓕᒐᓕᐅᖅᑎᓕᒫᑦ ᐊᖏᖃᑎᒌᓚᐅᖅᑐᑦ ᓄᑖᖑᔪᖅ ᓱᕈᑦᑎᓄᑦ ᐃᓚᒌᓄᓪᓗ ᐱᔨᑦᑎᓂᕐᖕᒧᑦ 
ᐱᖁᔭᖅ ᐊᒻᒪ ᓄᑖᖑᔪᖅ ᐃᒥᐊᓗᓕᕆᓂᕐᖕᒧᑦ ᐱᖁᔭᖅ ᓴᖅᑭᑕᐅᓂᐊᕐᖓᑦ ᐱᖓᔪᖏᓐᓂ ᒪᓕᒐᓕᐅᖅᑏᑦ ᓄᓇᕗᒻᒥ 
ᑲᑎᒪᓕᕐᐸᑕ. ᐃᒻᒥᒃᑯᑦ ᖃᓄᐃᓕᖓᓂᖓ ᑭᒡᒐᖅᑐᐃᓂᐊᕐᓗᓂ ᐅᖃᖅᓯᒪᑦᑎᐊᕐᓗᑎᓪᓗ ᑭᓐᖒᒪᔭᐅᔪᑦ ᓱᕈᑦᑎᓄᑦ 
ᐅᕕᒃᑲᐅᔪᓄᓪᓗ ᓴᖅᑭᑕᐅᓂᐊᕐᒥᔪᑦ ᑖᒃᑯᐊᖑᑎᓪᓗᒋᑦ ᒫᓐᓇ ᒪᓕᒐᓕᐅᖅᑎᐅᔪᑦ. 
 
ᒪᓕᒐᓕᐅᖅᑎᓕᒫᑦ ᑐᑭᓯᓚᐅᖅᑐᑦ ᒐᕙᒪᒃᑯᑦ ᐱᓕᕆᔾᔪᑎᖏᑦ ᐃᓱᖃᕐᖓᑕ, ᐅᖃᓚᐅᕐᒥᔪᑦ ᓄᓇᓕᐅᔪᑦ ᐊᓯᖏᓪᓗ 
ᓄᓇᓕᓐᓃᑦᑐᑦ ᑲᑐᔾᔨᖃᑎᒌᖑᔪᑦ ᓈᒻᒪᑦᑐᓂ ᐱᓕᕆᔾᔪᑎᖃᕆᐊᖃᕐᖓᑕ ᐃᒻᒥᓂᒃ ᐱᔪᓐᓇᕐᓯᓂᐊᕐᖓᑕ. 
ᒪᓕᒐᓕᐅᖅᑎᓕᒫᑦ ᐅᖃᓚᐅᖅᑐᑦ ᖁᕕᐊᓱᒍᑎᖃᖅᑐᓂᒃ ᐱᓕᕆᐊᖑᓯᒪᔪᓄᑦ ᓄᓇᓕᓐᓂ ᕼᐊᒻᓚᒃᑯᑦ 
ᐃᓕᓐᓂᐊᑎᑦᑎᓂᕐᒧᑦ ᑲᑐᔾᔨᖃᑎᒌᖏᓐᓄᑦ ᐊᒻᒪ ᐅᖃᓚᐅᖅᑐᑎᑦ ᐱᒻᒪᕆᐅᓂᖓᓂᒃ ᐱᓕᕆᖃᑎᒌᑦᑎᐊᕆᐊᖃᕐᓂᖏᑕ 
ᐊᔾᔨᒌᓐᖏᑦᑐᑦ ᒐᕙᒪᐅᔪᑦ ᓄᓇᓕᓐᓂ. 
 
ᒪᓕᒐᓕᐅᖅᑎᓕᒫᑦ ᐅᖃᐅᓯᖃᓚᐅᖅᑐᑦ ᐊᒃᓱᕈᕐᓂᕐᖕᒥᓂᒃ ᑖᒃᑯᐊ ᒐᕙᒪᒃᑯᑦ ᖃᓄᖅᑑᕆᐊᕐᓗᑎᒃ ᑮᓇᐅᔭᑎᒍᑦ 
ᖃᓄᐃᓕᐅᕐᓂᕐᖕᒥᓄᑦ ᑕᒪᒃᑯᐊ ᐱᓕᕆᕕᐅᔪᑦ ᐊᒻᒪ ᓇᒻᒥᓂᖃᖅᑐᑦ ᐱᕈᖅᐸᓪᓕᐊᔪᓐᓇᖁᓪᓗᒋᑦ. ᐱᒻᒪᕆᐅᓗᐊᖅᑐᑦ 
ᖃᓄᐃᓕᐅᕐᕕᐅᖁᔭᐅᔪᑦ ᓇᓗᓇᐃᖅᑕᐅᓚᐅᖅᑐᖅ ᖃᓄᖅᑑᕈᑎᖏᑦ ᐱᖃᓯᐅᔾᔨᓪᓗᑎᒃ ᐆᒻᒪᖅᑯᑎᓂᒃ ᐊᓯᐊᒍᑦ 
ᐊᑐᕐᓂᖅ, ᐃᖏᕐᕋᔪᓕᕆᓂᖅ ᐊᒻᒪ ᑐᓴᐅᒪᖃᑦᑕᐅᑎᓂᕐᒧᑦ ᐱᖁᑎᕐᔪᐊᓄᑦ. ᒪᓕᒐᓕᐅᖅᑎᓕᒫᑦ ᐃᓕᑕᖅᓯᔪᑦ 
ᐃᓚᒋᔭᐅᔭᕆᐊᖃᕐᓂᖏᓐᓂᒃ ᓇᒻᒥᓂᖅ ᐱᓕᕆᕕᖃᖅᑐᑦ ᐊᒻᒪ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑕᒪᒃᑯᐊ 
ᐱᒋᐊᖅᑕᐅᕙᓪᓕᐊᓂᐊᖅᑐᑦ ᐱᑕᖃᕆᐊᖃᕐᓂᐊᕐᖓᑕ ᑲᔪᓯᑦᑎᐊᕐᓂᐊᖅᐸᑕ. 
ᖁᕐᓗᖅᑐᒧᑦ ᒪᓕᒐᓕᐅᖅᑎ ᐲᑕ ᑕᑉᑐᓇ ᐅᖃᓚᐅᖅᑐᖅ, “ᓇᓗᓇᐃᖅᓯᓂᖅ ᓱᓕᔪᕆᔭᐅᔪᖅ ᐅᖃᐅᑕᐅᓯᒪᔪᖅ ᑕᒪᑉᑕ 
ᑐᕌᕋᓱᐊᖅᑕᖓᓂᒃ ᒪᓕᑦᑐᖅ ᖃᓄᐃᑦᑑᓂᖏᓐᓂᒃ ᐱᓇᓱᐊᕈᒪᔭᑦᑎᓐᓂᒃ. ᐅᒃᐱᕈᓱᒃᑲᑦᑕ ᓄᓇᕗᒻᒥᒃ. ᓂᕆᐅᓐᓂᖃᕋᑦᑕ 
ᓯᕗᓂᒃᓴᑦᑎᐊᕙᖕᒥᒃ, ᓴᓇᔭᐅᓯᒪᔪᓂᒃ ᐃᓄᖁᑎᑦᑎᓐᓄᑦ ᐱᔪᒪᔭᒥᓂᒃ ᐱᓇᓱᐊᖅᑕᒥᓂᒃ ᑐᓐᖓᕕᖃᕐᓗᑎᒃ.” 
 
ᓇᓗᓇᐃᔭᐃᓯᒪᔪᖅ ᖃᓄᖅᑑᓂᕐᖕᒧᑦ ᐸᕐᖕᓇᒍᑕᐅᔪᖅ ᓂᕆᐅᒋᔭᐅᔪᖅ ᓴᖅᑭᖅᑕᐅᓂᐊᕆᐊᖓ ᑭᖑᓪᓕᕐᒥ 
ᒪᓕᒐᓕᐅᖅᑎᒃᑯᑦ ᑲᑎᒪᓕᖅᐸᑕ. 

ᑐᑭᓯᒋᐊᒃᑲᓐᓂᕐᕕᒃᓴᖅ: 
 
ᐊᖓᔪᖅᑳᖅ ᐄᕙ ᐋᕆᐊᒃ, ᒪᓕᒐᓕᐅᖅᑎ 
(867) 975-5050 

